
YHVH SE GEREGTIGHEID

Want Hy het Hom wat geen sonde geken het nie, sonde vir ons gemaak, sodat ons kan word geregtigheid van YHVH in Hom.

2 Kor. 5:21
Wanneer ek met my hart glo en met my mond bely dat Yeshua die eenmalige sondeoffer is, word ek die geregtigheid van YHVH in Yeshua Messias. My geloof en belydenis wis my sondeskuld onmiddelik uit en ek staan as regverdig (as ‘n geregverdigde) voor YHVH. Ek is vrygespreek van alle aanklagte en die vonnis, naamlik die loon van die sonde wat die dood is (Rom. 6:23), is opgehef. Ek is ‘n nuwe mens, want ek is wedergebore! 
Daarom, as iemand in Yeshua is, is hy ‘n nuwe skepsel; die ou dinge het verbygegaan, kyk, dit het alles nuut geword. 2 Kor. 5:17
My ou lewe van ongehoorsaamheid (sonde) is op daardie oomblik uitgewis en alles het nuut geword. Dit beteken my gemoed moet vernuwe word om te dink, te praat en te doen soos YHVH my Vader. Ek is egter nou `n geestelike baba en moet nou “opgevoed” word om te weet wat die goeie, welgevallige en volmaakte wil van my Vader is (Rom. 12:2), naamlik om voortaan te lewe as ‘n geregverdigde. Ek moet geleer word wat YHVH se geregtigheid alles behels sodat ek kan lewe soos iemand wat vrygespreek is en dus vir die sonde dood is (Rom. 6:11). 
Deur die genade voorsiening in Yeshua is ek met Vader-God versoen. Dit is egter my verantwoordelikheid om voortaan as geregverdigde, naamlik as ‘n  vrygespreekte van sonde, te leef. Ek wil tog immers nie weer aangekla en skuldig staan nie, en tog sekerlik ook nie die verhouding met my Vader versteur nie. Ek wil ook nie meer ‘n slaaf van die sonde wees nie, maar ‘n dienskneg van die Allerhoogste. Ek wil my liggaam aan YHVH beskikbaar stel as ‘n lewende, heilige en welgevallige offer (Rom. 12:1).
As gehoorsame kind in die huis van my Vader moet ek my ten volle aan Sy gesag (‘huisreëls’, wette) onderwerp. Ek moet na Sy onderrig en instruksies luister en daarvolgens lewe, want ek weet dit is Wysheid en dit is alles vir my eie welsyn en omdat Hy my liefhet. ‘n Gehoorsame kind deel tog immers in al die seëninge van die huis waarin hy bly al maak hy soms foute weens swakhede en onkunde.

DIE VRAAG

Wat gebeur egter indien ek `n bepaalde sonde of sondes bly vertroetel? Anders gestel: Wat gebeur indien ek sekere dele van YHVH se onderrig en instruksies opsetlik verontagsaam of ontken dat dit op my van toepassing is?  Ek verwys nie na die feit dat hoewel ek weet wat reg is, doen ek dikwels weens my swakhede die verkeerde nie. Nee, ek praat van dit wat ek weet wat reg is en dan weier om dit te doen. Kan ek dan steeds aanvaar dat ek die geregtigheid van YHVH in Yeshua Messias is? Is YHVH se genade so groot dat Hy my sal ‘oorsien’ en my steeds as geregverdig sal beskou? Indien ek dit glo, is dit nie dalk selfmisleiding nie?

Alvorens hierdie vraag beantwoord kan word, moet ek weet wat sonde is, want soos reeds genoem, wil ek nie weer na my wedergeboorte sondig nie! Die Apostel Johannes gee die antwoord, naamlik: Elkeen wat die sonde doen, doen ook die wetteloosheid, want die sonde is wetteloosheid (1 Joh. 3:4). In die PWL-Vertaling lees dit soos volg: maar elkeen wat sondig, breek die wet. Eintlik is sonde om sonder die wet te wees. Sonde is dus die oortreding van YHVH se wet, naamlik van Sy onderrig en instruksies (die Torah).
Daar is verskeie Skrifverwysings wat my waarsku dat indien ek sou voortgaan met die werke van die vlees, naamlik die oortreding van Torah, sal ek nie die koninkryk van YHVH beërwe nie (Gal. 5:19 tot 21; Kol. 3:5 tot 9; 1 Kor. 3:3). Geregtigheid is dus meer as net geloof in die vergifnis van sonde deur die kruisdood van Yeshua. Dit vereis ook ‘n handeling van my kant af. Dit vereis om YHVH se geregtigheid te ken en daaraan te voldoen. Torah (die wet) is YHVH se onderrig in geregtigheid wat volg op redding deur geloof in Yeshua as Messias.
Luister wat skryf Paulus in Rom. 6:16:

Weet julle nie dat aan wie julle julself as diensknegte tot beskikking stel om hom gehoorsaam te wees, julle diensknegte is van hom aan wie julle gehoorsaam is nie òf van die sonde tot die dood, òf van die gehoorsaamheid tot geregtigheid?
Ek moet myself as ‘n dienskneg (onderdaan) tot beskikking van YHVH stel deur gehoorsaamheid tot geregtigheid. Die geregtigheid van YHVH vereis gehoorsaamheid aan YHVH !!! Alleenlik dan kan ek seker wees dat ek die geregtigheid van YHVH in Yeshua Messias is. 
Sonde, soos reeds genoem, is om ongehoorsaam aan YHVH se onderrig en instruksies, naamlik Sy Torah (die wet), te wees. Indien ek dus aan sonde gehoorsaam is deur daarin te volhard, is ek die slaaf van die sonde en stel ek myself tot beskikking as werktuig van ongeregtigheid (Rom. 6:13). Dan sal ek die loon van die sonde ontvang, naamlik die dood (Rom. 6:23). Omrede ek egter in Yeshua vrygemaak is van sonde, word ek diensbaar aan die geregtigheid van YHVH (Rom. 6:18). Daarom stel ek my diensbaar aan die geregtigheid tot heiligmaking (Rom. 6:13 en 19).

Omrede ek die geregtigheid van YHVH in Yeshua is, moet ek lewe as iemand wat dood is vir die sonde (Rom. 6:11). Ek moenie toelaat dat die sonde (ongehoorsaamheid aan YHVH se onderrig en instruksies) oor my heers nie. Nee, sonde sal nie oor my heers nie, want ek is nie onder wet nie, maar onder die genade (Rom. 6:14). Die wet van die Gees van die lewe in Yeshua Messias het my vrygemaak van die wet van die sonde en die dood (Rom. 8:2). Ek staan dus onskuldig teenoor die wet weens die genade in Yeshua, maar dit gee my nie ‘n vrypas om te sondig – ongehoorsaam te wees – nie.
Wat dan? Sal ons sonde doen, omdat ons nie onder die wet is nie maar onder die genade? Nee, stellig nie! Rom. 6:15.
Kanselleer ons daardeur die geskrewe wet deur vertroue? ‘n Verwerplike gedagte! Inteendeel, ons bevestig die wet. Rom. 3:31 (PWL Vertaling)

Ongehoorsaamheid aan YHVH se onderrig en instruksies is ongeregtigheid!! YHVH se geregtigheid vereis gehoorsaamheid en afsondering (heiligmaking) wat die resultaat (uitvloeisel, gevolg) is van geloof tot redding in Yeshua Messias. Deur genade word ek gered en nie uit die werke van die wet nie. My redding is dus alleenlik deur YHVH se genadeversoening in Yeshua. Dit is onverdiende guns en al wat van my verwag word is om te glo en ‘n wilsbesluit te neem om my te bekeer van die oortreding van YHVH se wet. 
Gehoorsaamheid is die bewys van my geloof. Geloof sonder werke is nuttelose en dooie geloof (Jak. 2:14 tot 20). Ons Vader Abraham is ons voorbeeld: Hy is geregverdig uit die werke toe hy Isak op die altaar geoffer het. Sy geloof het saamgewerk met sy werke en sy geloof het volkome geword uit sy werke (Jak. 2:21 en 22). Op die wyse is die Skrif vervul wat sê: 
En Abraham het God geglo, en dit is hom tot geregtigheid gereken, en hy is ‘n vriend van God genoem.  Sien julle dan nou dat die mens geregverdig word uit die werke en nie alleen uit die geloof nie? Jak. 2:23 en 24.
Abraham is die vader van almal wat glo (Rom. 4:11), maar nadat hy deur geloof geregverdig verklaar is, het hy steeds na YHVH se stem geluister en Sy ordeninge, gebooie, insettinge en wette onderhou (Gen. 26:4 en 5).
Luister wat skryf die Apostel Johannes: 
En hieraan weet ons dat ons Hom ken: as ons sy gebooie bewaar. Hy wat sê: Ek ken Hom, en sy gebooie nie bewaar nie, is ‘n leuenaar en in hom is die waarheid nie. Maar elkeen wat sy woord bewaar, in hom het die liefde van God waarlik volmaak geword. Hieraan weet ons dat ons in Hom is. 1 Joh. 2:3 tot 5
DIE PILARE VAN YHVH SE GEREGTIGHEID
Die basis, of pilare, waarop YHVH se geregtigheid gebou word is die Tien Gebooie. Hierdie tien beginsels is die opsomming van wat YHVH verwag van die verhouding tussen Homself en die mens, en  van die verhouding tussen mense onder mekaar. Hierdie tien beginsels omvat YHVH se geregtigheid. Die res van YHVH se onderrig en instruksies soos in die Torah opgeteken is, is ‘n uitbreiding en verduideliking van hierdie tien beginsels. Die Tien Gebooie en die res van YHVH se onderrig en instruksies is YHVH die Almagtige se geregtigheid. Om dit te onderhou is gehoorsaamheid tot geregtigheid en heiligmaking!!
In die lig van al die bogenoemde kan die vraag gevra word: Hoe kan daar verkondig word dat die wet, wat al YHVH se onderrig en instruksies is, opgehef is? Sal YHVH Sy geregtigheid ophef en dit tot niet verklaar? Sal YHVH die werke wat die bewys van geloof in Yeshua Messias is tot niet verklaar? Nee, net so min as wat YHVH Sy genade in Yeshua Messias sal ophef!!
Deur geloof in Yeshua Messias word ek gered. Deur gehoorsaamheid tot geregtigheid word ek verander om gelykvormig aan Yeshua, die Lewende Woord, te word.

Kom ons ondersoek die volgende Skrifverwysings wat die betekenis van geregtigheid verder uitlig:
Matt. 6:33 – Maar soek eers die koninkryk van God en sy geregtigheid, en al hierdie dinge sal vir julle bygevoeg word. My prioriteit moet dus wees om: 

· Myself aan die Koning van die Koningkryk te onderwerp. Dit is om in alles aan die Koning gehoorsaam te wees.

· Om verseker te wees dat Hy as koning my as geregverdig verklaar. Ek moet in alles gehoorsaam wees sodat daar geen aanklag teen my ingebring kan word nie.
Rom. 14:17 – Want die koninkryk van God is nie spys en drank nie, maar geregtigheid en vrede en blydskap in die Afgesonderde (Heilige) Gees. YHVH se koninkryk is Sy geregtigheid en in hierdie Koninkryk is Yeshua die Koning in wie ons moet glo en aan wie ons onderdanig moet wees. 
1 Tim. 6:11 – Maar jy, man van God, vlug van hierdie dinge weg, en jaag ná die geregtigheid, godsaligheid, geloof, liefde, lydsaamheid, sagmoedigheid. Ons moet geregtigheid najaag. Dit is ons verantwoordelikheid. 2 Tim. 2:22 bevestig dit: Maar vlug vir die begeerlikhede van die jonkheid en jaag ná geregtigheid, geloof, liefde, vrede, saam met die wat YHVH uit ‘n rein hart aanroep.
Luk. 1:74 en 75.  ...dat ons, verlos uit die hand van ons vyande, Hom sonder vrees kan dien,  in heiligheid en geregtigheid voor Hom, al die dae van ons lewe. Ons moet elke dag voor YHVH in heiligheid en geregtigheid wandel. 
Joh. 16:8 en 10. ...en as Hy kom, sal Hy die wêreld oortuig van sonde en van geregtigheid en van oordeel: van sonde, omdat hulle in My nie glo nie; en van geregtigheid, omdat Ek na my Vader gaan en julle My nie meer sal sien nie; Die Heilige Gees oortuig ons van sonde en geregtigheid. Hy leer ons en oortuig ons wat YHVH se geregtigheid is. Die doel van die Afgesonderde Skrifte is om ons te onderrig in die geregtigheid. 2 Tim. 3:16 – Die hele Skrif is deur God ingegee en is nuttig tot lering, tot weerlegging, tot teregwysing, tot onderwysing in die geregtigheid, 
2 Kor. 6:7 en Ef. 6:14 beskryf geregtigheid as ‘n wapen. 
Hand. 13:7 tot 10. Daar is vyande van geregtigheid. Daar is die wat YHVH se geregtigheid sal teenstaan. Daarom sal jy vervolging verduur terwille van die geregtigheid. Jy sal vervolg woord omrede jy aan YHVH se onderrig en instruksies gehoorsaam is. Jy word vervolg omrede jou werke regverdig is en die werke van die een wat jou vervolg is boos (1 Joh. 3:12).
SLOTSOM
Hierin is die kinders van God en die kinders van die duiwel openbaar: elkeen wat die geregtigheid nie doen nie, is nie uit God nie, en hy ook wat sy broeder nie liefhet nie. Joh. 3:10
Let op die woorde in hierdie teksvers: Elkeen wat die geregtigheid nie doen nie.... Deur geloof word ek geregverdig verklaar en dan moet ek geregtigheid doen!! Geregtigheid is dus ‘n aksie (handeling, dade, werke). Die geregtigheid wat ek moet doen moet YHVH se geregtigheid wees en nie my eie geregtigheid nie.

Wat is YHVH se geregtigheid? Soos reeds genoem word dit in die tien gebooie opgesom. Al tien gebooie is die geregtigheid wat elkeen wat deur geloof in Yeshua Messias geregverdig verklaar is, moet doen (onderhou). Indien ek nie al tien gebooie onderhou nie, doen ek nie geregtigheid nie, maar ongeregtigheid (sonde). Dit gaan nie daaroor of ek al tien gebooie en die res van YHVH se onderrig en instruksies altyd perfek reg doen nie, maar wel oor my begeerte om alle geregtigheid te wil doen omrede dit Vader-God se wil vir my is en ek Hom liefhet. Dit is my wil wat my gesindheid en onderdanigheid aan my Vader se wil openbaar. Sy wette is nou in my verstand gegee en op my hart geskryf (Heb. 8:10). Ek het nou die hartsbegeerte om in gehoorsaamheid tot geregtigheid te lewe. Ek struikel dikwels weens swakhede, maar die genade van vergifnis wanneer ek met berou bely is altyd daar. Ek is besig om in die genade en kennis van my Vader se onderrig en instruksies te groei en om die verborgenhede te leer ken van Vader-God en Yeshua (Kol. 2:2;  2 Pet. 3:18). Dit is nie vir my ‘n las nie, maar YHVH se onderrig en instruksies bly my vreugde, want die einddoel van my geloof is die redding (saligheid) van my siel (1 Pet. 1:9). Deur die genade van geloof is ek vergewe en vrygemaak om geregtigheid te doen tot heiligmaking – ‘n lewe uitgeroep en afgesonder vir YHVH.
Ek vra weer: Is ek steeds die geregtigheid van YHVH in Yeshua indien ek sekere dele van YHVH se onderrig en instruksies opsetlik verontagsaam of ontken dat dit op my van toepassing is?  Wat daarvan as ek net nege van Sy Tien Gebooie hou en weier om een nie te hou nie? Wat daarvan as ek YHVH se voedselvoorskrifte en feestye as uitgedien beskou? Kan ek steeds aanvaar dat ek die geregtigheid van YHVH in Yeshua Messias is? Is YHVH se genade so groot dat hy my sal “oorsien” en my steeds as geregverdig beskou al weier ek om al Sy geregtigheid te doen? Sou jy my vra is my antwoord: Dit is alles of niks. Gedeeltelike gehoorsaamheid is steeds ongehoorsaamheid. 
Die grootste en ernstigste misleiding, is die misleiding van selfregverdiging. Die gelykenis van die Fariseër en die Tollenaar is sprekend hiervan (Luk. 18:9 tot 14). Daarom moet elkeen baie versigtig wees om nie sy eie geregtigheid op te rig nie (Rom. 10:2 en 3), maar seker te maak dat hy YHVH se geregtigheid ken en dit doen.
Ten einde te verseker dat jy deur Vader-God geregverdig verklaar word, moet jy kan onderskei tussen Sy geregtigheid en eie geregtigheid wat ongeregtigheid is. Die Bybel onderrig ons in YHVH se geregtigheid. Dit is slegs wanneer ek `n dienaar van Sy geregtigheid word dat ek die geregtigheid van YHVH in Yeshua Messias kan wees.

Is jy seker dat jy YHVH se geregtigheid ken en navolg, of het jy jou eie geregtigheid opgerig? Ondersoek jouself!! Jou ewige lewe hang daarvan af!!
Ontvang YHVH se Woord met welwillendheid, maar ondersoek self die Skrifte of hierdie dinge die waarheid is (Hand. 17:11).

Shalom

Johan 

